Паёми ҳарсолаи Президенти Ҷумҳурии Тоҷикистон, Пешвои миллат муҳтарам Эмомалӣ Раҳмон 16 декабри соли 2025 дар ҷаласаи якуми якҷояи Маҷлиси миллӣ ва Маҷлиси намояндагони Маҷлиси Олии Ҷумҳурии Тоҷикистон даъвати ҳафтум таҳти унвони “Дар бораи самтҳои асосии сиёсати дохилию хориҷии Ҷумҳурии Тоҷикистон” баргузор гардид, ки ҳамеша ҳамчун ҳуҷҷати муҳими стратегӣ барои рушди кишвар шинохта мешавад. Ин паём на танҳо ҷамъбасти дастовардҳо ва мувафвқиятҳои соли гузашта мебошад, балки барномаест, ки дурнамоҳои дарозмуддатро муайян мекунад. Дар шароити муосири ҷаҳонӣ, ки пур аз таҳдидҳои глобалӣ, тағйирёбии геополитикӣ ва мушкилоти ҷаҳонӣ ва минтақавӣ ироа шуд ва ҳадафи он таҳкими истиқлолият, мустаҳкам намудани мавқеи Тоҷикистон дар арсаи байналмилалӣ ва таъмини рушди устувори дохилӣ ва имкониятҳои нав мебошад. Дар паёми навбатӣ Президенти мамлакат ба масъалаҳои калидии иқтисодӣ, иҷтимоӣ, сиёсӣ ва хориҷӣ таваҷҷуҳи хоса зоҳир намуданд.
Дар Паёми имсола пеш аз ҳама ба ташаббусҳо ва дастовардҳои назарраси Тоҷикистон дар арсаи байналмилалӣ ва дигар рӯйдодҳои муҳим, ки соли 2025-ро барои миллати тоҷик боз як соли таърихӣ гардонид, таваҷҷуҳи аввалиндараҷа дода шуд. Аз ҷумла, Президенти Ҷумҳурии Тоҷикистон, Пешвои миллат муҳтарам Эмомалӣ Раҳмон Дар Паёми худ таъкид намуданд, ки: “Соли 2025 барои мардуми шарифи Тоҷикистон ва давлати соҳибистиқлоли тоҷикон бо дастовардҳои назаррас ва рӯйдодҳои муҳим боз як соли таърихӣ гардид.” Инчунин таъкид гардид, ки: “Соли 2025 Ҷумҳурии Тоҷикистон дар доираи ташаббусҳои ҷаҳонии худ ҷиҳати амалисозии қатъномаи Созмони Милали Муттаҳид оид ба «Соли байналмилалии ҳифзи пиряхҳо» нахустин Конфронси байналмилалии сатҳи баланд оид ба ҳифзи пиряхҳоро мизбонӣ намуд”. Мизбонии нахустин Конфронси байналмилалии сатҳи баланд оид ба ҳифзи пиряхҳо далели равшани он аст, ки Ҷумҳурии Тоҷикистон ҳамчун кишвари ташаббускор дар ҳалли масъалаҳои глобалии экологӣ эътироф гардидааст. Мушкилоти обу иқлим, махсусан обшавии пиряхҳо, имрӯз на танҳо масъалаи як давлат ва ё як минтақа, балки таҳдиди ҷиддӣ ба амнияти экологии тамоми ҷаҳон ба ҳисоб меравад. Дар чунин шароит, ташаббусҳои Тоҷикистон ва ҷалби ҷомеаи ҷаҳонӣ ба ин мушкилот хеле саривақтӣ ва муҳим мебошанд. Илова бар ин, баргузории чунин ҳамоишҳои байналмилалӣ обрӯ ва нуфузи сиёсии кишварро боло бурда, имконият фароҳам меорад, ки таҷрибаи миллӣ бо кишварҳои дигар мубодила гардад ва роҳҳои муштараки ҳифзи табиат ва захираҳои обӣ таҳия шаванд.
Бояд зикр намуд, ки рӯзи 12-уми декабри соли 2025 бо ташаббуси Ҷумҳурии Тоҷикистон дар ҷаласаи 7-уми Маҷмаи Умумии Созмони Милали Муттаҳид оид ба муҳити зист қатънома доир ба «Ҳифзи пиряхҳо ва криосфера, бахусус, дар минтақаҳои кӯҳӣ» ва соли 2027 ҳамчун «Соли байналмилалии маърифати ҳуқуқӣ» қабул карда шуд. Қабули чунин қатънома бо ташаббуси Ҷумҳурии Тоҷикистон боз як далели равшани нақши фаъол ва созандаи кишвар дар ҳалли масъалаҳои муҳими ҷаҳонӣ мебошад. Масъалаи ҳифзи пиряхҳо ва криосфера, бахусус дар минтақаҳои кӯҳӣ, имрӯз ба яке аз мушкилоти калидии сайёра табдил ёфтааст, зеро обшавии босуръати пиряхҳо ба захираҳои обӣ, амнияти озуқаворӣ ва устувории экологӣ таъсири ҷиддӣ мерасонад. Тоҷикистон, ки дорои захираҳои бузурги пиряхӣ мебошад, бо пешбарии ин ташаббус масъулияти баланди худро дар назди наслҳои имрӯз ва оянда нишон дод.
Ҳамзамон, эълон гардидани соли 2027 ҳамчун «Соли байналмилалии маърифати ҳуқуқӣ» иқдоми хеле муҳим ва саривақтӣ ба шумор меравад. Баланд бардоштани сатҳи маърифати ҳуқуқӣ дар ҷомеаи ҷаҳонӣ заминаи устувори рушди демократӣ, ҳифзи ҳуқуқу озодиҳои инсон ва таҳкими қонуниятро фароҳам меорад. Дар шароити ҷаҳони муосир, ки равандҳои сиёсӣ, иқтисодӣ ва иҷтимоӣ босуръат тағйир меёбанд, баланд бардоштани сатҳи маърифати ҳуқуқии шаҳрвандон ба яке аз омилҳои асосии рушди устувори ҷомеа табдил ёфтааст. Маърифати ҳуқуқӣ ба ҳар як инсон имкон медиҳад, ки ҳуқуқу уҳдадориҳои худро хуб дарк намояд, аз манфиатҳои қонунии худ дифоъ кунад ва ба риояи қонун дар ҷомеа саҳм гузорад. Илова бар ин, «Соли байналмилалии маърифати ҳуқуқӣ» метавонад заминаи хубе барои татбиқи барномаҳои омӯзишӣ, маъракаҳои иттилоотӣ ва ҳамкории байналмилалӣ дар самти таҳкими фарҳанги ҳуқуқӣ фароҳам оварад. Ин ташаббус махсусан барои ҷавонон аҳамияти калон дорад, зеро онҳо ояндаи ҷомеа мебошанд ва ташаккули ҷаҳонбинии ҳуқуқии онҳо ба рушди давлати ҳуқуқбунёд мусоидат мекунад.
Дар маҷмуъ, чунин иқдом на танҳо ба манфиати як кишвар, балки ба нафъи тамоми ҷомеаи ҷаҳонӣ мебошад, зеро маърифати ҳуқуқӣ пояи сулҳ, субот ва рушди устувор ба шумор меравад.
Зеҳни сунъӣ имрӯз ба яке аз абзорҳои калидии рушди устувор табдил ёфтааст. Истифодаи он дар соҳаҳои иқтисод, энергетика, кишоварзӣ, тандурустӣ, маориф ва идоракунии давлатӣ метавонад самаранокиро баланд бардошта, мушкилоти иҷтимоиву экологиро коҳиш диҳад. Бо ташаббуси Тоҷикистон қатъномаи махсуси Маҷмаи СММ зери унвони «Нақши зеҳни сунъӣ дар фароҳам овардани имконоти навин барои рушди устувор дар Осиёи Марказӣ» қабул гардид, ки боиси ифтихори мо тоҷикон мебошад. Ин иқдом нишон медиҳад, ки Тоҷикистон на танҳо ба масъалаҳои анъанавии рушд, балки ба технологияҳои муосир ва ояндасоз низ таваҷҷуҳи ҷиддӣ зоҳир менамояд. Барои кишварҳои Осиёи Марказӣ, ки бо мушкилоти тағйирёбии иқлим, идоракунии захираҳои об ва рушди инфрасохтор рӯ ба рӯ ҳастанд, зеҳни сунъӣ имкониятҳои наву муосир фароҳам меорад. Рушди технологияҳои рақамӣ ва зеҳни сунъӣ барои пешрафт ва рушди нави иқтисод ва баланд бардоштани самаранокии хизматрасониҳои давлатӣ нақши муҳим дорад. Ин ташаббуси Тоҷикистон заминаи густариши ҳамкории минтақавӣ ва байналмилалиро дар самти рақамикунонӣ ва инноватсия муҳайё месозад. Қабули чунин қатънома нуфузи сиёсии кишварро боло бурда, Тоҷикистонро ҳамчун давлати ташаббускор, оянданигар ва ҷонибдори истифодаи масъулонаи технологияҳои нав муаррифӣ менамояд. Ин иқдом на танҳо барои рушди минтақа, балки барои таҳкими мавқеи Тоҷикистон дар ҷомеаи ҷаҳонӣ аҳамияти стратегӣ дошта, боиси ифтихори ҳар як шаҳрванди кишвар мегардад.
Ба Феҳристи мероси ҷаҳонии ЮНЕСКО ворид гардидани ёдгориҳои мероси фарҳангии Хуттали қадим дастоварди бузурги таърихӣ ва фарҳангӣ барои Тоҷикистон ба шумор меравад. Ин рӯйдод на танҳо арзиши баланди тамаддунӣ ва таърихии ин минтақаи бостониро тасдиқ менамояд, балки аз эътирофи ҷомеаи ҷаҳонӣ нисбат ба мероси ғании фарҳангии миллати тоҷик дарак медиҳад. Қабули ин қарор дар иҷлосияи 47-уми Кумитаи мероси ҷаҳонӣ дар шаҳри Париж шаҳодат аз он медиҳад, ки ташаббусҳои Тоҷикистон дар самти ҳифз, омӯзиш ва муаррифии мероси фарҳангӣ самараи нек додаанд. Хуттали қадим ҳамчун маркази муҳими тамаддуни шарқӣ дар тӯли асрҳо дар ташаккули фарҳанг, давлатдорӣ ва равобити тамаддунҳо нақши назаррас бозидааст. Эътирофи байналмилалии он имконият фароҳам меорад, ки ин ёдгориҳо беҳтар ҳифз гардида, барои наслҳои оянда нигоҳ дошта шаванд.
Илова бар ин, ворид гардидани чунин ёдгориҳо ба Феҳристи мероси ҷаҳонӣ ба рушди сайёҳии фарҳангӣ, муаррифии таърихи кишвар ва болоравии ҳисси худшиносии миллӣ мусоидат мекунад. Ин рӯйдод ифтихори ҳар як тоҷик буда, собит месозад, ки Тоҷикистон бо таърихи куҳан ва фарҳанги ғании худ дар харитаи тамаддунии ҷаҳон мавқеи шоиста пайдо намояд. Ин дастовард боз як далели равшани сиёсати хирадмандонаи давлат дар самти эҳёи арзишҳои миллӣ ва муаррифии онҳо дар сатҳи байналмилалӣ мебошад.
Паёми Президенти Ҷумҳурии Тоҷикистон, Пешвои миллат муҳтарам Эмомалӣ Раҳмон соли 2025 ҳамчун ҳуҷҷати стратегӣ ҳам дастовардҳои соли гузашта ва ҳам дурнамои рушди устувор ва сиёсати дохилию хориҷии кишварро нишон медиҳад. Соли 2025 Тоҷикистон на танҳо дар самти рушди дохилӣ ба дастовардҳои назаррас ноил гардид, балки мавқеи худро дар арсаи байналмилалӣ боз ҳам таҳким бахшид.
Воқеан соли 2025 барои Ҷумҳурии Тоҷикистон соли муҳиму таърихӣ буд, зеро кишвар бо ташаббусҳои байналмилалӣ нақши фаъол ва масъулиятноки худро дар арсаи ҷаҳонӣ нишон дод. Ин дастовардҳо на танҳо барои рушди дохилии Тоҷикистон, балки барои таҳкими мавқеи кишвар дар арсаи байналмилалӣ ва баланд бардоштани ифтихори миллӣ аҳамияти стратегӣ доранд. Аз ин лиҳоз, метавон гуфт, ки Паёми Президенти Ҷумҳурии Тоҷикистон на танҳо ҷамъбасти дастовардҳо, балки роҳнамо барои рушди устувор ва масъулиятноки кишвар дар оянда мебошад.

